
ABSTRAK 

 

Suku kaum Dusun merupakan masyarakat peribumi yang majoriti di Sabah. Mereka 
mempunyai pelbagai bentuk amalan tradisional yang diwarisi daripada datuk nenek 

moyang mereka, salah satunya adalah amalan sogit. Sehubungan itu, amalan sogit telah 
melalui suatu proses evolusi sewaktu berinteraksi dengan agama Islam dan Barat. 
Hasilnya, ia telah melahirkan dua bentuk pelaksanaan sogit yang berbeza di antara satu 

sama lain. Selain itu, sogit yang telah bersinergi dengan agama Islam, diwarnai oleh 
elemen terlarang, seperti kepercayaan khurafat dan tahyul yang bertentangan dengan 
hukum Islam. Walaupun, terdapat proses harmonisasi di antara sogit tradisi dengan 

Islam, namun masih terdapat kecenderungan terhadap saki baki unsur kepercayaan 
animisme yang berbentuk khurafat. Justeru, objektif kajian ini adalah untuk 
membandingkan konsep sogit dalam kalangan masyarakat Dusun Muslim di daerah 

Ranau dengan MAN berpandukan Kaedah Undang-Undang Adat Anak Negeri (1995) 
(Kaedah, 1995). Seterusnya, menjelaskan perlaksanaan sogit yang masih diamalkan 
oleh masyarakat Dusun Muslim di daerah Ranau, Sabah. Di samping, menganalisisnya 

menurut perspektif hukum Islam. Sehubungan itu, kajian ini berbentuk kualitatif dengan 
mengaplikasikan kajian perpustakaan dan kajian lapangan. Pengumpulan data 
dijalankan melalui metod dokumentasi, temu bual dan observasi. Data yang 

dikumpulkan dianalisis kandungan secara induktif dan komparatif bagi merumuskan 
dapatan kajian. Hasil kajian mendapati, konsep sogit dalam kalangan masyarakat Dusun 
Muslim di daerah Ranau, Sabah dan MAN adalah berbeza dan mempunyai peranan serta 

fungsi yang tersendiri. Selain itu, terdapat beberapa amalan sogit yang masih diamalkan 
oleh masyarakat Dusun Muslim di daerah Ranau, Sabah iaitu sogit buka tanah, sogit 
tanah / kepanasan kampung dan sogit kematian. Dari aspek hukum Islam pula, tidak 

semuanya bersifat fasid, tahyul dan khurafat. Malah ada amalan yang terhasil berbentuk 
kearifan tempatan, misalnya larangan keluar rumah ketika waktu hujan panas. Hal ini 
kerana, titisan air hujan yang turun ketikan cuaca panas, terdedah dengan udara 

persekitaran yang kering dan bertoksik. Oleh sebab itu, ia berbahaya kepada sesetengah 
individu yang berimun rendah seperti wanita mengandung, warga emas dan 
seumpamanya. Berdasarkan dapatan ini, satu analisis hukum Islam telah dilaksanakan 

terhadap pelaksanaan amalan sogit dalam kalangan masyarakat Dusun Muslim. Analisis 
ini, akan menjadi petunjuk dan penanda aras kepada masyarakat Islam, agar adat dan 
urf yang diamalkan tidak menyimpang daripada landasan syarak.  

 

Kata Kunci: Dusun, Hukum Islam, MAN, Muslim, Sogit.  

ABSTRACT 

SOGIT PRACTICE AMONG THE DUSUN MUSLIM COMMUNITY IN RANAU 
SABAH: AN ANALYSIS ISLAMIC LAW PERSPECTIVES 

The Dusun tribe is the majority indigenous community in Sabah. They have various 
forms of traditional practices inherited from their ancestors. One of them is the practice 
of sogit. Therefore, the practice of sogit has gone through an evolutionary process while 
interacting with Islam and the West. As a result, two different forms of sogit 
implementation have been created. Furthermore, sogit that has been integrated with 
Islamic religion is characterized by prohibited elements, such as superstitions that  are 
contrary to Islamic law. Despite the fact that, there is a process of harmonization 
between traditional sogits and Islam, there is still a tandency towards this bald element 
of animistic belief which is in the form of superstition. Thus, the objective of this study 
is to compare the concept of sogit among the Muslim Hamlet community in Ranau 
district with MAN guided by the Native Customary Law (1995) (Kaedah, 1995). Next, 
explain the implementation of sogit that is still practiced by the Muslim village 
community in Ranau district, Sabah, in addition analyse it according to the perspective 
of Islam.  Accordingly, this study is qualitative, by applying literature review together 
with fieldwork in achieving its objectives. Data collection is done using methods which 
include documentation, interview as well as observation. To sum up the findings, all 
data collected will be inductively adan comparatively analyzed. The results of the study 
found that the concept of sogit among Muslim Dusun communities in Ranau, Sabah and 
MAN districts is different and has its own role and function. In addition, there are some 
sogit practices that are still practiced by the Muslim Hamlet community in Ranau district, 
Sabah that are different from the practice in MAN, namely open land sogit, land / village 
heat sogit and death sogit. From the aspect of Islamic law, not everything is fasid, 
superstition and superstition. There are even practices that result in the form of local 
wisdom, for example the prohibition of leaving the house during hot rain. This is 
because, during hot rain, raindrops are exposed to the toxic dry air environment. 
Therefore, it is dangerous for some individuals with low immunity such as pregnant 
women, the elderly and the like. Based on this finding, an analysis of Islamic law has 
been carried out on the implementation of sogit practices among the Muslim Dusun 
community. This analysis, will be a guide to the Muslim community, so that the customs 
and practices practiced do not deviate from the principles of Sharia. 

 

Keyword : Dusun. Islamic Perspectives. Muslim. MAN. Sogit.  

BAB 1 

 

 

PENDAHULUAN 

 

 
 

1.1 Pengenalan 

  

Masyarakat Kadazandusun merupakan suku kaum yang majoriti di Sabah (Kerajaan 

Negeri Sabah, 2023). Daripada 3.90 juta orang penduduk di Sabah (DOSM, 2019), 30% 

daripadanya adalah masyarakat Kadazandusun (Kerajaan Negeri Sabah, 2023). 

Manakala, jumlah penduduk di daerah Ranau adalah 114,000 orang (DOSM, 2019). 

Pada dasarnya, istilah ‘Kadazandusun’ merupakan gabungan dua nama suku iaitu Dusun 

dan Kadazan. Menurut Low Kok On (2005), Dusun adalah suku, manakala Kadazan 

adalah subsuku bagi Dusun. Dari sudut etimologi pula, Dusun bermaksud ‘kebun’ 

manakala Kadazan bermaksud ‘kedai’ (Suraya Sintang, 2003). Berdasarkan pemaknaan 

tersebut, para akademik menyimpulkan bahawa penempatan masyarakat Dusun, 

sinonim dengan kawasan perbukitan dan pedalaman seperti  Ranau, Tambunan dan 

Keningau. Manakala penempatan masyarakat Kadazan pula, sinonim dengan kawasan 

pinggir pantai yang aktif dengan kegiatan perdagangan seperti, bahagian Pantai Barat 

Sabah iaitu Penampang dan Putatan (Mat Zin, 2003; Bade John, 1996; Abdullah Siddik, 

1975).  

 

 

Seterusnya, dari sudut anutan agama, masyarakat Dusun dikenali sebagai 

penganut agama Islam dan Pagan. Manakala Kadazan pula, dikenali sebagai penganut 

agama Kristian (Tony Paridi, 2017; Mat Zin, 2003; Ismail Yusoff, 1997). Berpandukan 

kenyataan ini, pengkaji akan menggunakan istilah Dusun berbanding Kadazan bagi 

merujuk masyarakat Dusun yang beragama Islam di Ranau Sabah. 

Menurut Pugh Kitingan (2012), Dusun memiliki banyak subsuku termasuk 

Kadazan.  Menurut Dayu Sansalu (2008) dan Raymond Boin Tombung (1991), sekurang-

kurangnya Dusun mempunyai 32 subsuku. Rujuk jadual 1.1;  

 

Jadual 1.1: Senarai Subsuku Dusun 

BIl Suku Dusun Bil Suku Dusun 

1 Bisaya 17 Minokok 

2 Bonggi 18 Rungus 

3 Bundu 19 Sonsogon 

4 Dumpas 20 Sukang 

5 Kadazan 21 Talantang 

6 Keramuak 22 Tangara 

7 Labuk 23 Tatana 

8 Lamag 24 Tilan-Ilan 

9 Sg. Kulu-kulu 25 Tinagas 

10 Garo 26 Tindakon 

11 Ida’an 27 Tindal 

12 Kadayan 28 Tobilung 

13 Kimaragang 39 Tolinting 

14 Kuijau 30 Tuhawon 

15 Liwan 31 Tutung 

16 Lotud 32 Mangkaak 

Sumber  : Dipetik dan Diubahsuai daripada Pugh Kitingan (2012); Dayu Sansalu 
(2008); Raymond Boin Tombung (1991). 

 

Menurut Low Kok On (2005), Arena Wati (1978) dan Anthony Reid (1997), suku 

utama Dusun berasal daripada perkampungan Nunuk Ragang. Secara etimologi, Nunuk 

Ragang adalah gabungan dua perkataan daripada bahasa Dusun iaitu  ‘nunuk’ dan 

‘ragang’ yang bermaksud ‘pokok ara’ dan ‘merah’ (Evans, 1953). Apabila kedua makna 

digabungkan, ia bermaksud kampung ‘Pokok Ara Merah’ (Evans, 1953).  

Berdasarkan Profil Daerah Ranau perkampungan Nunuk Ragang masih wujud 

sehingga ke hari ini (Kerajaan Negeri Sabah, 2023). Kampung tersebut terletak di dalam 

kawasan Dewan Undangan Negeri (DUN) Paginatan Ranau. Dengan Berpandukan Evans 

(1922), suku utama Dusun dari Nunuk Ragang berhijrah ke seluruh daerah di Sabah 

atas beberapa faktor yang boleh dibahagikan kepada dua iaitu faktor penolak dan faktor 

penarik. Rujuk jadual 1.2;  

 

Jadual 1.2 : Faktor Penolak dan  Penarik Migrasi Suku Utama Dusun dari 

Perkampungan Nunuk Ragang 
Bil Faktor Penolak (Push Factors) Faktor Penarik (Pull Factors) 

1 Pertambahan jumlah penduduk Meneroka kawasan baharu yang 

lebih luas dan selesa 

2 Penularan wabak penyakit berjangkit 

Ragang tie (wabak tahi 

merah/berdarah) 

Meneroka kawasan baharu untuk 

melindungi diri dari wabak 

penyakit berjangkit 

3 Peperangan di antara masyarakat 

Nunuk Ragang dan orang gua 

(bawah tanah). Peperangan tersebut 

berlaku kerana orang gua ingin 

melindungi diri mereka daripada 

wabak Ragang tie dengan 

membunuh orang Nunuk Ragang.   

Meneroka kawasan baharu untuk 

melindungi diri daripada dibunuh.  

Sumber  : Dipetik dan Diubahsuai daripada Evans  (1922).  

 

Sejajar dengan faktor-faktor tersebut, berikut merupakan pola migrasi 

masyarakat Nunuk Ragang ke seluruh daerah di Sabah. Rujuk gambar 1.1; .  

Gambar 1.1 : Pola Migrasi (keluar) Masyarakat Nunuk Ragang.  
Sumber : Jaipun Madisah (1986).  

 
 

Berdasarkan gambar 1.1 tersebut, Jaipun Madisah (1986) dan Evans (1922), 

menjelaskan migrasi ini bergerak dengan menerusi dua sungai iaitu Liwagu dan 

Gelibang. Kedua sungai ini mengalir ke daerah Tambunan dan bahagian Timur Ranau. 

Selain daripada itu, berdasarkan foto 1.1 tersebut terdapat dua bentuk migrasi. 

Pertama, migrasi yang mengarah ke Pantai Timur (bahagian Lahad Datu; Sandakan, 

Semporna dan Tawau). Kedua, migrasi yang mengarah ke Pantai Barat (Ranau, Kudat, 

Kota Belud, Tuaran, Penampang, Papar, Tambunan, Bingkor dan Keningau).  

 

 

Dengan berlakunya migrasi ini, masyarakat Dusun boleh dijumpai di keseluruhan 

daerah di Sabah (Jaipun Madisah, 1986). Di samping itu, ia turut memberi kesan 

terhadap pembentukan kepelbagaian budaya masyarakat di Sabah (Hidayat Hasbollah 

et al., 2016), iaitu dengan melahirkan subsuku yang baharu.  Walau bagaimanapun, 

menurut Pejabat Daerah Ranau (2021), penempatan utama masyarakat Dusun pada 

hari ini, masih lagi tertumpu di daerah Ranau, Sabah.  

 

 

Dalam aspek latar belakang kepercayaan masyarakat Dusun pula, datuk nenek 

moyang mereka terdiri daripada orang-orang pagan yang berkepercayaan animisme 

(selanjutnya akan diringkaskan kepada ‘pagan animis’) (Suraya Sintang, 2003 & Mat 

Zin, 2003). Kepercayaan tersebut, merujuk kepada Kinorohingan sebagai tuhan (Suraya 

Sintang, 2003). Manakala Suminundu adalah isteri kepada Kinorohingan (Low Kok On, 

2005). Kedua-dua tuhan ini, mempunyai anak iaitu Huminodun (Low Kok On, 2005; 

Arena Wati, 1978). Justeru, sebelum masyarakat Dusun menganut agama 

monotheisme, mereka terdiri daripada penyembah tuhan-tuhan ini (Low Kok On, 2005; 

Mat Zin, 2003; Arena Wati, 1978).  

 

 

1.2 Permasalahan Kajian  

 

Sogit adalah amalan masyarakat Dusun, yang diwarisi daripada datuk nenek moyang 

sejak dahulu kala. Walaupun demikian, amalan ini tidak terlepas daripada menerima 

pengaruh luar yang mengakibatkan terjadinya perubahan dalam aspek kepercayaan dan 

juga pelaksanaannya.  

 

 

 Pada peringkat awal, amalan sogit berlatar belakangkan kepercayaan animisme. 

Perkara ini, disahkan oleh majoriti sarjana. Antaranya, Syamsul Azizul (2021; 2020) dan 

Pg Ismail et al., (2018). Kepercayaan animisme ditonjolkan dengan penglibatan 

semangat-semangat tertentu dalam setiap amalan mereka. Umpamanya, apabila 

berlaku pelanggaran adat istiadat, ia dipercayai akan menyebabkan keseimbangan alam 

terganggu. Menurut Arena Wati (1978) ia disebut sebagai alasu atau kepanasan. 

Kepanasan tersebut, pula dipercayai akan menyakiti kehidupan semangat-semangat di 

alam ghaib (Taib Osman, 1988 & Hanafi Hussin, 2007). Oleh sebab itu, ia perlu 

didamaikan semula agar dapat mengembalikan kesejahteraan dan keseimbangan alam 

(alam yang dihuni oleh manusia dengan alam yang dihuni oleh makhluk ghaib). 

Sekiranya kepanasan tersebut tidak disejukkan semula, semangat yang terkilan 

tersebut, akan mendatangkan musibah kepada kehidupan masyarakat Dusun (Arena 

Wati, 1978; Evans, 1952).  


